АСАНХАН Әйгерім Пернеханқызы,
Майбұлақ жалпы білім беретін мектебінің қазақ тілі мен әдебиеті пәні мұғалімі. 
Түркістан облысы, Төлеби ауданы

Абай мен Мәшһүр өлеңдеріндегі үндестік
   Абайдың өлеңдері мен қара сөздеріндегі даналық ойларының құны ешқашан жойылмасы хақ. Құдды кеше ғана жазылғандай. Бұған дәлел – хакім ойының бірнеше ғасыр алға озып кеткендігі. Өйткені, оның бірегей туындылары – сарқылмайтын бұлақ, тартылмайтын – теңіз, аласармайтын асқақ шың. Бұл жерде Абай мен Мәшһүр Жүсіп жырларындағы ой үндестігін зерделеуге талпынамыз.
    Қос ақынның туындыларынан ой үндестігі анық байқалады. Олардың кешегі мен бүгінгіні және болашақты болжаудағы ойларының ұқсастығын өлеңдерінен де көреміз. Мәселен, жастық шақ туралы екі алыптың жырларына үңілсек: Абай: «Жасымда ғылым бар деп ескермедім, Пайдасын көре тұра тексермедім. Ер жеткен соң түспеді уысыма, Қолымды мезгілінен кеш сермедім». Мəшһүр Жүсіп Көпеев: «Жастықта ұмтылып бақ ілгері өтіп, Жұмысың жабдықталсын ерте бітіп. Қолыңа қармағанмен түк түспейді, Қалған соң жастық қуат бойдан кетіп. Әділетті сүюге үндейтін ойларына тоқталайық». Абай: «Патша Құдай сиындым, Тура баста өзіңе». Мəшһүр Жүсіп Көпеев: «Дүниемен болып жүрмін мен екіұдай, Əурелік балалығым бұрынғыдай. Қараумен өз бойыма күнімді өткіз, Басқаға көз салдырма, Патша Құдай,» – дейді. Ақындар ішкі жалғыздық жайлы да ұқсас күрсінеді: Абай: «Моласындай бақсының, Жалғыз қалдым, тап шыным», Мəшһүр Жүсіп Көпеев: «Хақылықта, туралықта тұрамын деп, Жалғанда жалғыз қалдым жанға жақпай». Бұл ой үндестігі бір дәуірде өмір сүргендігінен болар. Оның үстіне, екеуі де медреседе білім алып, діни ілімге жетік болған. Өмір мен өлім жайлы ойлары да мағыналас.
   Сондай-ақ, Мәшһүр Жүсіптің «Бес қымбат» өлеңі мен Абайдың «Әсемпаз болма әрнеге» жырындағы ойлар да ұқсас. Мәшекең өз туындысына «иман, ақыл, сабыр, шүкіршілік, әдеп» сынды бес қымбат дүниені арқау етсе, Абай «талап, еңбек, терең ой, қанағат, рақым» сынды ізгі қасиеттерді жырлайды. Бағамдасақ, ой түйіндері бір-бірінен аса алшақ емес. Зерделей келе, қос данышпанның шығармашылығындағы бұдан басқа да біршама ұқсастықты көрдік. Мәселен, Абайдың қара сөздері «бірінші сөз, екінші сөз» деп бөлінсе, Мәшекеңде де «бірінші бап, екінші – он төртінші бап» деген сияқты тақырыптар ұшырасады. Алайда, екеуінің қолтаңбасын шатастыру мүмкін емес. Абайдың потенциалы бізге қуатты поэзия, көркем шығарма түрінде жетті. Ал, Мәшһүр Жүсіп дастандар мен діни мысалдарға, риуаяттарға, аңыз-әңгімелерге көп қалам сілтеген. Оның әулиелігін, жындар әлемінің тілін білгендігін ескерсек, ойымызды оң қорытындылай аламыз. Сонымен қатар, Мәшекеңнен Шығыстың мақамы көбірек байқалса, Абайдан Шығыстың да, Еуропаның интеллектуалды бағыты да көрініс береді
    Заманымыздың заңғар ақыны Тыныштықбек Әбдікәкімұлы журналистерге берген бір сұхбатында: «Мен үшін Абай Құнанбайұлы, Мәшһүр Жүсіп Көпейұлы, Шәкәрім Құдайбердіұлы – үш Пайғамбар» – деген еді… Ендеше, олардың өлмейтін, өзекті шығармаларын бойымызға сіңіру – қасиетті борыш!
                                                                                        Ә.Асанхан
(қазақ тілі мен әдебиеті пәнінің мұғалімі)
